
惟敬先後棄市〈出東征考〉

八月陝西狄道縣城東五里地名毛家坡山長二百餘丈

忽崩裂一半長一里其下沖成一池山南平地湧出大小

山五座約高二十餘丈山未崩之先每夜山下火光四出

其內有聲如雷稍稍又聞鼓樂之音如此者十數夜至十

八日遂崩〈出　　志〉

十月劉將軍綎統兵至蜀總督亦就近移重慶而賊微聞

上無意肆赦益結生苗大治扼塞以黔兵弱時偵諜黃平

平越閒總督前檄水西兵三萬守黔省斷招苗路

十一月應龍屯官壩聲窺蜀已遂焚東坡爛橋楚黔路梗

已又出掠偏橋興隆鎮遠諸衛接取九股生苗平趨新添

黃平龍泉所在吿急黔危于累卯總督以偏隆閒東坡爛

橋重安三處寔楚黔滇要害一爲賊據則楚不得入黔滇

不得出楚將無黔且無滇議置勁兵萬餘通道因䟽參黔

帥童元鎮擁兵銅仁不前

上怒逗留革職立功以李應祥代而故總兵沈尙文且緹

騎逮治也劉綎亦以赴師踰期充爲事官報効

上以楚地遼濶偏橋旣設總兵仍以文臣特開府視師廷

推江鐸往是時徵兵𪊽至總督大頒賞格爲諭苗雜言廣

招慰賊黨頗携〈出播州考〉

--

時倭氛雖靖尙有留戍之議征東經畧䟽稱留戍缺餉户

部尙書陳渠議　天朝七八年來所費本色百萬折色四

百餘萬朝鮮辦餉方可議戍刑部尙書蕭大亨議關白死

淸行二酋貳倭未能紏衆再來惟對馬窮倭苦難資生必

肆掠況昔年釜山爲倭户住種似屬必爭計留兵萬五千

歲費不下三十萬應從長計處而廷臣議留十三議撤十

七

　倭去王京屯釜山首尾將五歲如鷙鳥之匿形測之者

　曰倭初因根朝鮮故輕入不反兵後朝鮮殘破無見粮

　倭雖六十六州實止及　中國一大省徵輸猝難取給

　航海運粮風不利俟栗支一年有進無退或曰沈惟敬

　許倭七事約割忠淸全慶三道朝鮮王親往謝小人辱

　國所許至有不忍言者倭坐獲全算可無戰或曰倭懲

　平壤挫銳借封貢以愚我撤兵取勝十全釜山南連對

　馬北通全慶東有東萊机張西生琳瑯五浦爲之左臂

　西有安骨加德熊川森浦巨濟閑山德橋金海竹島龍

　堂爲之右臂聯絡犄角可攻可守倭因講暫退以愚我

　援兵盡撤乃借釁朝鮮負約杖箠立定凡此皆倭得策

　也我以樓船横海之師四將軍二十六偏裨費金錢數

　百萬竟收功一死關白天方賛我倭小醜何能爲一時

